
Annotatsiуa: Maqolada yurtimizning tabiiy iqlim sharoitlaridan kelib chiqqan holda, qishloq xo‘jalik subyektlari uchun 
yangi bo‘lgan agrovoltaika usulini qo‘llash imkoniyatlari tahlil qilingan. Ushbu usulni qo‘llash bo‘yicha ba’zi xorij tajribalari 
o‘rganilgan. Fermer va dehqon xo‘jaliklari uchun istiqbolda ushbu usullarni qo‘llash bo‘yicha takliflar ishlab chiqilgan.

Kalit so‘zlar: Foto elektr stansiyalari, iqlim o‘zgarishi, agrovoltaika, yashil energiya.
Abstraсt: The article analyzes the possibilities of using the new agrovoltaic method for agricultural subjects based on the 
natural and climatic conditions of our country. Some foreign experiences of using this method have been studied. Pro-
posals for the future use of these methods for farmers and peasant farms have been developed.

Keу words: Photoelectric plants, climate change, agrovoltaics, green energy.
Аннотация: В статье анализируются возможности использования нового агровольтаического метода для субъ-
ектов сельского хозяйства с учетом природно-климатических условий нашей страны. Изучен зарубежный опыт 
использования этого метода. Разработаны предложения по дальнейшему использованию этих методов для фер-
меров и крестьянских хозяйств.

Ключевые слова: Фотоэлектрические установки, изменение климата, агровольтаика, зеленая энергетика.

K I R I S H
2024-yil 28-fevral kuni Prezidentimiz Shavkat Mirziyoyev huzurida qayta tiklanuvchi energetika sohasidagi 

ustuvor vazifalar yuzasidan kengaytirilgan yig‘ilish bo‘lib o‘tdi. Unda elektr iste’moli yuqori bo‘lgan qishloq va 
suv xo‘jaligi, ichimlik suvi ta’minoti korxonalarida “yashil energiya” quvvatlarini ko‘paytirish bo‘yicha ishlarni 
jadallashtirish zarurligi qayd etildi. Masalan, qishloq xo‘jaligi yerlarida quyosh panellarini o‘rnatish, ya’ni “agro-
voltaika” bo‘yicha xorijiy tajriba o‘rganilmoqda. Hisob-kitoblarga ko‘ra, mamlakatimizda 10 gigavattli agrovol-
taika salohiyati mavjud.

Mutasaddilarga joriy yilda 6 ta tumanda “agrovoltaika” usulida pilot loyihalarni boshlash topshirildi. Umuman, 
xalqaro ekspertlarni jalb qilgan holda energiya sarfi yuqori bo‘lgan sohalarda qayta tiklanuvchi energiya man-
balarini rivojlantirish bo‘yicha alohida dastur ishlab chiqish vazifasi qo‘yildi [1].

Shundan kelib chiqib, Xorazm viloyatida O‘zbekistonda birinchi marta quyosh batareyalari ostida ekin 
ekishga harakat qilishadi. Bu mamlakat prezidenti Shavkat Mirziyoyev ishtirokida 2024-yil 29-fevralda ishga 
tushirilgan quvvati 100 MVt bo‘lgan fotoelektr stansiyasini (PV) qurish loyihasi doirasida amalga oshiriladi. 
Keltirilishicha bu Xorazmdagi dastlabki bunday yirik loyiha bo‘ladi. Uning natijasida yiliga 254 million kilovatt 

soat “yashil energiya” ishlab chiqariladi. Bu esa Xorazm viloyati yillik elektr energiyasi iste’molining 11 foizini 
qoplaydi. Ushbu stansiyani yil yakunigacha tarmoqqa ulash rejalashtirilgan [2].

Agrovoltaik –  bu qishloq xo‘jaligi ishlab chiqaruvchilarining o‘z ehtiyojlari uchun yoki sotish uchun energiya 
ishlab chiqarish uchun o‘z dalalariga quyosh panellarini o‘rnatish amaliyotidir [3]. 

Quyosh panellari ostida ekinlarni yetishtirish (AgroPhotoVoltaics, APV) deb ataladigan innovatsion tex-
nologiyadir. Uning mohiyati shundan iboratki, ma’lum bir hudud bir vaqtning o‘zida ikkita maqsadda ishlatiladi: 
ekinlarni yetishtirish va elektr energiyasini ishlab chiqarish [2].

Yuqoridagi keltirilgan ma’lumotlardan kelib chiqib hozirgi sharoitlarda Agrovoltaika texnologiyalarini qishloq 
xo‘jaligidagi istiqbolini tahlil qilish dolzarb masala hisoblanadi.

T A D Q I Q O T  M E T O D L A R I  V A  A D A B I Y O T L A R  T A H L I L I
Agrovoltaika texnologiyasini iqtisodiy samaradorligini o‘rganish maqsadida ushbu tadqiqot ishimizda 

asosiy adabiyotlar va tadqiqotlarning joriy holatini tahlil qilib chiqdik. Ushbu texnologiyani qo‘llash bo‘yicha xorij 
tajribalarini, xususan, tabiiy iqlim sharoitlari O‘zbekiston iqlimiga yaqin bo‘lgan mamlakatlar tajribasini o‘rganib 
chiqdik. 

Adabiyotlar tahlili ushbu texnologiyani asosan AQSH, Xitoy va Hindiston davlatlarida keng qo‘llanilayot-
ganini ko‘rsatdi. Masalan, Hindistonlik tadqiqotchi A. B. Madhukar va boshqalar olib borgan tadqiqotida agro-
voltaika bir vaqtning o‘zida ekinlarni yetishtirish va elektr energiyasi ishlab chiqarish imkonini beruvchi barqaror 
dehqonchilik usuli sifatida muhokama qilinadi, quyosh energiyasidan samarali foydalanish, issiqxona gazlari 
chiqindilarini kamaytirish va optimal o‘sish va hosil uchun mos ekinlarni tanlash muhimligini ta’kidlaydilar [4].

Xitoy tajribasida Stefano Amaducci va boshqalar ishida elektr energiyasini ishlab chiqarish uchun yerdan 
foydalanishni optimallashtirish uchun ekinlarni fotovoltaik panellar bilan birlashtirgan agrovoltaik tizimlar kont-
septsiyasi muhokama qilinadi, bu esa iqlim o‘zgarishiga ekinlarning chidamliligini va an’anaviy tizimlarga nis-
batan yuqori energiya ishlab chiqarishni ko‘rsatadi [5].

Sami Touil va boshqalarning tadqiqotlarida bog‘dorchilikda agrovoltaikani o‘rnatish (soya qiyaligi) ni ekinlar 
o‘sishi, sifati va boshqa ko‘rsatkichlariga ta’siri o‘rganilgan. Quyosh radiatsiyasi, havo harorati, namlik va tuproq 
haroratini quyosh panellari ostida o‘zgartirish orqali mikroiqlimga ta’sir etish natijalariga alohida urg‘u berilgan [6].

“Yangi O‘zbekiston” muxbiri Iroda Toshmatova Agrovoltaika usulini mamlakatimiz uchun naqadar dol- 
zarbligini, xususan, bunday texnologiyalarni avvalo qurg‘oqchilikdan zarar ko‘rayotgan hududlarda, elektr tar-
mog‘idan uzoq aholi hududlarida, erkin sanoat zonalarida qo‘llash afzalliklari bilan birga uning asosiy kam-
chiliklarini ham tahlil qilgan [7].

N A T I J A L A R  T A H L I L I
Tadqiqotlar shuni ko‘rsatadiki, mamlakatimiz quyosh va shamol energiyasi potensiali elektrga boʻlgan 

hozirgi ehtiyojni 10–12 barobar oshig‘i bilan ta’minlashga yetadi. Faqat buning uchun mavjud imkoniyatni ishga 
solish kerak. Oxirgi yillarda nafaqat sanoat tarmoqlari va korxona-tashkilotlar, balki aholi xonadonlarida ham 
quyosh panellaridan foydalanish koʻlami ortib borayotganini sohaga jiddiy eʼtibor qaratilayotgani bilan izohlash 
mumkin. Deyarli barcha viloyatlarda zamonaviy quyosh va shamol elektr stansiyalari barpo etilyapti.

Agrovoltaika yoki “quyosh fermalari” qishloq xoʻjaligi yerlari yoki toʻgʻridan-toʻgʻri ekinlar, bogʻlar ustida 
quyosh panellarini oʻrnatish orqali ham elektr energiyasi ishlab chiqaradigan, ham ekinlarni noqulay obhavo, 
quyoshning zararli nurlaridan himoya qilib, ularning sogʻlom oʻsishi uchun qulay sharoit yaratib beradigan kom-
binatsiyalangan tizimdir [7].

O‘simliklar, odatda, quyosh yorug‘ligining 10 % miqdorini talab qiladi. Qolgan quyosh nurlarini esa quyosh 
panellari yordamida elektr energiya ishlab chiqarishga sarflash mumkin. Agrovoltaika texnologiyasini qo‘llash 
yurtimizda qishloq xo‘jaligi sohasini, shu bilan birga ekologik muammolarning qisman bartaraf etishda juda 
muhim yechim hisoblanadi.

Mohiyatan, “Agrovoltaika” so‘zi o‘zbekchada “agroelektrik maydon” yoki “agroelektrik quyosh parki” kabi 
ma’nolarni anglatadi. Ba’zi hisob kitoblarga ko‘ra yurtimizda 10 GW ushbu turdagi energiya salohiyati bor. Bu 
mamlakatimizda deyarli uzluksiz quyoshli kunlarning davom etishi bilan asoslanadi.

Ushbu texnologiyalari jahon tajribasida ham o‘z natijalarini ko‘rsatib kelmoqda. Xususan, Yevropa Itti-
foqida 2023-yilda quyosh panellari va shamol generatorlari o‘rnatish orqali havoga chiqariladigan issiqxona 
gazlari miqdorini 8 % ga kamaytirish bilan birga, boshqa turdagi elektr energiyasiga nisbatan ko‘proq toza elektr 
energiya ishlab chiqarishga muvaffaq bo‘lishgan.

Umuman olganda, hozirgi iqlim o‘zgarish sharoitlarida yashil energiyaga o‘tish barqaror iqtisodiy o‘sish-
ning asosiy sharti bo‘lib qolmoqda. Darhaqiqat, shamol generatorlari, quyosh panellari, elektr tokida yuradigan 
avtomobillar ekologik muhitni toza saqlash va elektr energiyaga bo‘lgan ehtiyojni qondirishdagi o‘rni beqiyosdir.

Quyosh panellari ostidagi soyadan dehqonchilik yoki chorvachilik uchun maydon sifatida foydalanish 
mumkin. Buning uchun quyosh panellar orasidagi zichlik juda yuqori boʻlmasligi lozim. Panellar shaffof bo‘lishi 
qishloq xoʻjaligida foydalaniladigan yerlar, chunonchi, dala va issiqxonalarni to‘liq qoplab olishi mumkin. Bunda 
u oʻsimliklarning pastki qismini qalin soya bilan yopib qoʻymaydi, tabiiy yorug‘lik muhitini o‘zgartirmaydi yoki 
atrof-muhitga zarar bermaydi. Dala maydonlariga quyosh panellarini oʻrnatish ekinlar uchun soya va himoyani 
taʼminlaydi, bu, ayniqsa, yuqori harorat va quyosh nurlari o‘simliklarga zarar berishi mumkin boʻlgan issiq 
hududlarda muhim. Shu bilan birga, undan foydalanish qishloq xoʻjaligida suv sarfini kamaytirishi mumkin, 
chunki bugʻlanish kamayadi va tuproqdagi namlik uzoq vaqt saqlab qolinadi. Asosiysi, u ekologik toza energiya 
manbai boʻlib, hech qanday issiqxona gazlarini chiqarmaydi. Qolaversa, agrovoltaika dehqon va fermerlarning 
energiya xarajatlarini sezilarli kamaytiradi. Ular fermer xoʻjaliklarida quyosh panellari tomonidan ishlab chiqa-
rilgan elektr energiyasidan yorugʻlik, sovitish yoki sugʻorish texnologiyalarini qoʻllash kabi ehtiyojlari uchun foy-
dalanishi mumkin.

1-rasm: Agrovoltaika usulida issiqxonalar tashkil etish[8]

Ushbu texnologiyalarni o‘rnatish ortiqcha geotexnik ishlarni talab etmaydi. Bundan tashqari, quyosh pa- 
nellari fermer va dehqon xo‘jaliklari uchun qo‘shimcha daromad manbai bo‘lib, o‘z ehtiyojidan ortgan qismini 
markaziy elektr tarmog‘iga sotishi mumkin bo‘ladi.

Muqobil energiya manbalarini hosil qiluvchi qurilmalardan foydalanish nafaqat aholi, balki mamlakat iqti-
sodiyoti uchun ham foydali. Shu bois, Yaponiya 2012-yilda agrovoltaiklar uchun maxsus imtiyozlarni joriy qilgan 
birinchi davlat boʻldi. Keyinchalik Fransiya, Xitoy, AQSH va boshqa koʻplab mamlakatlarda shunga oʻxshash 
tizimlar tatbiq etila boshladi. Yurtimizda ham keyingi yillarda muqobil energiya hosil qiluvchi qurilmalarni oʻrna-
tadigan talabgorlarga koʻplab imtiyozlar, subsidiyalar ajratilyapti [7].

Fermer va dehqon xo‘jaligi rahbarlaridan o‘tkazilgan so‘rovnomalarda ularning aksariyatini ushbu tex-
nologiyalarni ekologik toza va umumiy tarmoqqa ulanmasdan elektr energiyasini olish mumkinligi qiziqtirmoqda. 
Chunki qishloq xo‘jaligida qo‘llaniladigan aksariyat uskuna va vositalar ko‘p elektr energiya talab etadi. Shu-
lardan kelib chiqib hozirda fermerlar va tomorqa egalari ham ushbu texnologiyani qo‘llashni boshlashmoqda.

Ushbu texnologiyani dastlab 2022-yilda Jizzax viloyati Baxmal tumanida “Bakhmal fruit growing” fermer 
xoʻjaligida qo‘llay boshlagan. Xo‘jalik rahbarini hisobotlarida keltirilishicha, buning natijasida elektr energiya 
xarajatlari 10– 5 % qisqargan. 

X U L O S A L A R
Aytish joizki, agroelektrik maydonlar, avvalo, qurg‘oqchilikdan aziyat chekayotgan qishloq joylari uchun 

katta ahmiyatga ega. Juda issiq yoz fasli sharoitlarida quyosh panellari ekinlarni quyoshning ultrabinafsha 
nurlaridan va tuproqdagi zarur bo‘lgan namlikni saqlaydi. Ushbu innovatsion usulni markaziy elektr tarmog‘idan 
uzoq joylash aholi punktlarida, suv va elektr ta’minoti muammoli bo‘lgan hududlarda tashkil qilinga fermer 
va dehqon xo‘jaliklari uchun o‘rnatish mumkin. Shu bilan birga, elektr energiyasida tez-tez uzulish bo‘ladigan 
xo‘jaliklar uchun ham bu yaxshi samara beradi. Ushbu tizimlarni o‘rnatishni aynan dastlab shunday hududlarda 
boshlash zarur. Keyinchalik esa qolgan hududlarda ham bosqichma-bosqich tashkil etish lozim. Bu borada 
barcha ilmiy va huquqiy asoslarni yaratish maqsadida Prezidentning “Qishloq xoʻjaligiga moʻljallangan yerlarda 
va quvvati 1-20 MVt. boʻlgan qayta tiklanuvchi energiya manbalari asosidagi elektr stansiyalaridan foydalanish 
toʻgʻrisida”gi Qarori loyihasi ham tayyorlangan [7].

Agrovoltaika usuli zamonaviy va samarali bo‘lishi bilan birga o‘z kamchiliklariga ham ega bo‘lib, ularni 
o‘rnatishda ushbu omillar ham hisobga olinishi lozim. Bunday kamchiliklar qatoriga: panellar yuzasini chang 
qoplab olishi, yozda havo haroratining keskin oshib ketishi, qish fasllarida bulutli havo va qorning panel yuzasini 
to‘sib qolishi kabilardir. Panel yuzasini chang qoplab qolishida agar kuchli shamollar esadigan joylarda bo‘lsa 
o‘zi tozalanishi mumkin. Boshqa hollarda oyiga 1 – 2 marta panel yuzasini artib turish lozim bo‘ladi. Yog'ingar-
chilik fasllarida panel yuzasi o‘zi yuvilib tozalanib turadi.

1.	 Prezident Shavkat Mirziyoyev huzurida o‘tkazilgan qayta tiklanuvchi energetika sohasidagi ustuvor vazifalar yuzasidan 

kengaytirilgan yig‘ilishdagi nutqi. Saytda mavjud. president.uz›oz/lists/view/5964 
2.	 Первый в Узбекистане эксперимент по агровольтаике проведут в Хорезмской области. Saytda mavjud: https://

fergana.agency/news/133112/ (Tashrif vaqti: 30.03.2024).
3.	 В. Новиков. В Узбекистане может быть внедрена агровольтаика. Saytda mavjud: https://nuz.uz/2024/01/03/v-uz-

bekistane-mozhet-byt-vnedrena-agrovoltaika/ (Tashrif vaqti: 30.03.2024)
4.	 Bonthala Madhukar A., Nalabolu Vikram A.S., . Santhosh Kumar M.S., & Kumar K.A. (2023). Agrivoltaics: A Sustain-

able Method Of Farming For Various Suitable Crops. Agriculture Association of Textile Chemical and Critical Reviews 
Journal.

5.	 Amaducci S., Yin X., & Colauzzi M. (2018). Agrivoltaic systems to optimise land use for electric energy production. 
Applied Energy.

6.	 Touil S., Richa A., Fizir M. et al. Shading effect of photovoltaic panels on horticulture crops production: a mini review. 
Rev Environ Sci Biotechnol 20, 281–296 (2021). https://doi.org/10.1007/s11157-021-09572–2

7.	 Iroda Toshmatova. Yangicha yondashuvlar, Agroelektrik quyosh parki. “Yangi O‘zbekiston” gazetasining 06.03.24-yil, 
47-son, 4 – bet.

8.	 Agrovoltaika — qishloq xo‘jaligida yangi va samarali usul. Saytda mavjud: https://yuz.uz/uz/news/agrovoltaika-qish-
loq-xojaligida-yangi-va-samarali-usul (Tashrif vaqti: 31.03.2024).

